
MINUTI

Il-Minuti tal-Laqgħa Nru. 5 li saret fl-4 ta’ Frar, 2009 ġew konfermati. 

KORRISPONDENZA

THE CHAIRMAN (Onor. Charles Mangion):   Bħala punt ta' informazzjoni tajjeb li ngħid li bħalma għamilna għal dawn l-aħħar sentejn, din is-sena ktibna lill-permanent secretaries sabiex jagħtuna l-feedback tagħhom fuq ir-rapport tal-awditur għall-2007 u nista’ ngħid li s-segratarji permanenti kollha bagħtu l-kummenti tagħhom.  Dan definittivament kien improvement fuq l-aħħar darba u ta’ dan nirringrazzjahom.

Niġu issa għall-item li għandna fuq l-aġenda llum u nibda biex nistieden fuq il-mejda magħna lill-Awditur Ġenerali flimkien ma’ xi uffiċjali mill-uffiċċju tiegħu.

RAPPORT ANNWALI TAL-AWDITUR ĠENERALI GĦAS-SENA 2007:

“MINISTRY OF EDUCATION, YOUTH AND EMPLOYMENT” (KONT.)
Is-Sur Anthony Mifsud ħa postu madwar il-Mejda.

THE CHAIRMAN:  Nistieden ukoll lill-uffiċjali responsabbli mill-Ministeru għaż-Żgħażagħ u Sport sabiex jingħaqdu magħna fuq il-mejda.

Is-Sur Frans Borg, Dr. Christopher Bezzina, Ms Micheline Sciberras, is-Sur Leonard Sacco, is-Sur Paul Attard, is-Sur Mario Abela, u s-Sur Edward Caruana ħadu posthom madwar il-mejda.

THE CHAIRMAN:  Nistgħu nibdew billi nkomplu fuq l-ischool transport ta' l-ispecial schools għax fl-aħħar laqgħa konna waqafna hemmhekk u wara li nagħlqu l-kwestjoni tat-trasport ngħaddu għall-information technology audit tal-education division biex b’hekk inkunu għalaqna l-item li għandna fuq l-aġenda. 

Mistoqsijiet?  L-Onor. Evarist Bartolo.

ONOR. EVARIST BARTOLO:  Jien l-ewwelnett nieħu l-okkażjoni biex nawgura lis-Sur Frans Borg għall-kariga l-ġdida tiegħu u lil Dr. Chris Bezzina li se jidħol minfloku. Ma nafx kemm iċċaqlaq għall-post inqas problematiku, imma nawguralek xorta waħda, hekk jew b’hekk ġejja l-Ġimgħa l-Kbira!   

THE CHAIRMAN:   Il-Kumitat kollu jingħaqad sabiex jawguralkom fil-karigi l-ġodda tagħkom.

L-Onor. Bartolo.

ONOR. EVARIST BARTOLO:  Fuq il-biċċa tat-trasport għall-iskejjel speċjali, il-budget għal din is-section taħseb biss għall-iskejjel speċjali jew anke għal studenti bi bżonnijiet speċjali li jattendu mainstream education?  
IS-SUR FRANS BORG (Ex-Segretarju Permanenti fil-Ministeru tal-Edukazzjoni, Żgħażagħ u Sport):   L-ewwelnett nirringrazzjakom tal-awgurji tagħkom u anke għall-messaġġi li bgħattuli kemm domt l-isptar.  Jiddispjaċini li ma stajtx inkun qiegħed hawnhekk, però l-ewwel ħaġa li għedtilhom kif dħalt l-isptar kienet li ridt neħles dan il-Kumitat u għalhekk ma ħallewnix noħroġ mill-isptar. Napprezza wkoll li s-seduta qed issir illum u mhux għada għax għada nippreferi nara lill-Inter jirbħu lill-Manchester United!   

Għar-rigward tal-mistoqsija tal-Onor. Bartolo, bil-permess tal-Kumitat nitlob lis-Sur Leonard Sacco sabiex jirrispondi hu.

IS-SUR LEONARD SACCO (Director Corporate Services fil-Ministeru tal-Edukazzjoni, Żgħażagħ u Sport):  Fil-fatt dan il-cost centre in partikolari jikkaverja t-trasport għat-tfal bi special needs fil-mainstream schools kif ukoll it-trasport ta' tfal bi special needs fl-iskejjel speċjali. 

ONOR. EVARIST BARTOLO:  U kemm għandna kuntratturi jipprovdu dan is-servizz u kemm għandhom vetturi? 

IS-SUR MARIO ABELA (Uffiċjal responsabbli mit-trasport fil-Ministeru tal-Edukazzjoni, Żgħażagħ u Sport):   Bħala trasport fil-mainstream għandna cabs li huma provvduti mill-Paramount Garage u vannijiet bit-tail lift li huma provvduti mit-Transport for Disabled Persons (TDP).  Imbagħad għandna minibuses ħomor għall-ispecial schools.  Jiġifieri bħalissa għandna żewġ għaqdiet; sas-sena l-oħra kellna provider ieħor li kellu trip wieħed u li issa spiċċa.

ONOR. EVARIST BARTOLO:    U dan is-servizz jipprovdi kemm għat-tfal fl-iskejjel speċjali u kemm għat-tfal fl-iskejjel mainstream?

IS-SUR MARIO ABELA:   Fil-każ tal-lifters jipprovdu għat-tnejn u fil-każ tal-cabs jipprovdu għall-mainstream biss. 

ONOR. EVARIST BARTOLO:  U dawk li jmorru mainstream ġieli jġorru magħhom tfal oħrajn jew le? 

IS-SUR MARIO ABELA:   Ġieli jkolli xi tifel ieħor li jkun għall-istess direzzjoni u minflok nikri cab oħra ngħidlu biex jirkeb miegħu. 

ONOR. EVARIST BARTOLO:    F’paġni 101 u 102 tar-rapport tal-awditur hemm lista ta' rakkmandazzjonijiet.  Nistgħu nduruhom waħda waħda u naraw liema minn dawn ir-rakkmandazzjonijiet twettqu u kemm minnhom għadhom pendenti?   Per eżempju, id-darba l-oħra lmentajtu li l-provvediment baġitarju anke meta kien sar oriġinarjament mill-Ministeru tal-Finanzi ma kienx ikopri l-bżonnijiet tagħkom. 

IS-SUR FRANS BORG:   Naturalment wieħed jipprova kemm jista' jkun iżomm mal-linji gwida u mal-flus li jkun qiegħed jipprovdi l-budget, però fil-każ ta’ bejn l-2006 u 2007 dan ma kienx possibbli, fis-sens li fl-2006 konna nfaqna madwar Lm250,000 meta kellna vvutati Lm200,000.  

ONOR. EVARIST BARTOLO:    Jien inkun korrett jekk ngħid li qed nipprovdu servizz għal madwar 2,200 tifel u tifla bi bżonnijiet speċjali?  

MS. MICHELINE SCIBERRAS (Director General, Services fil-Ministeru tal-Edukazzjoni, Żgħażagħ u Sport):   We provide għal dawk li għandhom mobility problems fil-mainstream. Il-maġġoranza tat-tfal b'diżabilità li qed jirċievu l-edukazzjoni fil-mainstream m'għandhomx problemi ta' mobilità u allura għandhom trasport normali.

ONOR. EVARIST BARTOLO:   Għandkom idea bejn wieħed u ieħor kemm huma t-tfal li jużaw dan is-servizz? 

MS. MICHELINE SCIBERRAS:   Fl-ispecial schools għandna 260 student. 

ONOR. EVARIST BARTOLO:    Jiġifieri dan is-servizz huwa għal bejn wieħed u ieħor 300 tifel u tifla?

IS-SUR FRANS BORG:    Bejn wieħed u ieħor, imma niddubita jekk hemmx 300 li nwassluhom aħna.  (Interruzzjonijiet)  Iva, huwa servizz expensive ħafna u naħseb li waħda mir-raġunijiet li bdejna noħorġu t-tenders …  
ONOR. EVARIST BARTOLO:    Jien ma rridx niġi mifhum li m’għandniex nipprovdu s-servizz imma qed nistaqsi jekk min qed jipprovdi s-servizz hux qed jirrikatta lill-ministeru b'dawn it-tip ta' spejjeż. 

IS-SUR FRANS BORG:   Huwa veru li toħroġ sejħa għal offerti, però  ma tantx għandek minn fejn tagħżel għax in-numru li jipprovdu s-servizz huwa dak li hu.  Fil-każijiet ta' l-iskejjel speċjali - issa ngħid x'għamilna biex nippruvaw nillimitaw - teknikament kellna service provider wieħed li jagħti s-servizz ħlief għal vann wieħed.

Li għamilna din is-sena kien li minflok ħriġna tender wieħed qsamnih fi tliet tenders, wieħed għal kull skola,  jiġifieri ħriġna tender għal San Miguel, tender għall-Guardian Angel u tender għal Helen Keller. B’hekk stajna niftħu ftit iktar u fil-fatt rajna li anke nies oħra daħħlu biex jikkompetu u allura l-prezzijiet roħsu ftit.

Naqqasna wkoll sitt taxis billi qed nużaw il-karozzi u x-xufiera tagħna stess u b’hekk naqqasna ċertu ammont ta' spejjeż.  Sa fejn nistgħu qegħdin nippruvaw inżommu within the budget u nista’ ngħid li rajna titjib fir-rati li se nħallsu din is-sena.  

ONOR. EVARIST BARTOLO:   Sar titjib għax qsamtu l-kuntratt?

IS-SUR FRANS BORG:  Meta inti qed taqsam il-kuntratt ikollok iktar kontestazzjonijiet għax fejn qabel kellek teknikament ditta waħda li qed titfa' hi t-tender u teħodha hi, issa kien hemm diversi nies oħra li tefgħu t-tender u fil-fatt kien hemm min tilef tender li teknikament kien dejjem jagħmilha hu u ħadhielu ħaddieħor bi prezzijiet inqas. 

ONOR. EVARIST BARTOLO:   Bir-realtà tal-kulleġġi jista’ wieħed jikkonsidra li t-trasport joħroġ maqsum f’kulleġġi differenti?   

IS-SUR FRANS BORG:    Fl-ispecial schools hekk għamilna, ħriġnihom skola skola.  Naturalment wieħed anke jrid jindirizza lilu nnifsu skont ir-riforma li se ssir fit-trasport pubbliku. 

ONOR. EVARIST BARTOLO:  Għandna rati komparattivi mas-settur ta' l-iskejjel tal-knisja u ta' l-iskejjel indipendenti?  Il-kuntratturi jitħallsu bl-istess rati?  Qatt saret xi evalwazzjoni?

IS-SUR MARIO ABELA:   Ma ċċekkjajtx imma naħseb li tal-privat għoljin iżjed, speċjalment issa li reġgħu għollewhom.  

ONOR. EVARIST BARTOLO:  Qed nistaqsi għax l-esperjenza tiegħi kienet li meta head ta’ skola jmur jixtri bott żebgħa, tal-ħanut jistaqsih jekk hux għalih personali jew għall-gvern, u meta kien ikun għall-gvern kien iżommlu ogħla. 

IS-SUR FRANS BORG:    Normalment ikun irħas imma jkun eħfef! 

ONOR. EVARIST BARTOLO:  Forsi nkomplu ftit bir-rakkmandazzjonijiet. 

IS-SUR FRANS BORG:  Rakkmandazzjoni oħra kienet tgħid li whilst the provisions in the tender document are to be abided with, such tenders ought to be awarded during the scholastic period.  Dik fil-fatt se ssir.   Meta konna daħħalna s-sena kalendarja kien hemm raġuni għaliha, però issa erġajna morna lura għas-sena skolastika. 

ONOR. EVARIST BARTOLO:  Imbagħad hemm ir-rakkmandazzjoni importanti ħafna li hija dwar il-correct checking of invoices. 

IS-SUR FRANS BORG:     Iva, kif spjegajna l-aħħar darba, is-sistema  ta’ checks and balances li qed nużaw għat-trasport tal-mainstream huma l-istess checks and balances li qed nużaw ukoll għat-trasport tal-ispecial schools. Qed nagħmlu wkoll aktar enfasi fuq il-college principals biex anke huma jieħdu l-onus u jiċċertifikaw li t-tifel jew it-tifla għandhom bżonn dak it-trasport.   Kif il-college principal jiċċertifika lil dawn it-tfal allura aħna nkunu nistgħu nipprovdu t-trasport.  Iva, nista’ ngħid li s-sistema hija aktar riġida biċ-checks and balances aktar in place.

ONOR. EVARIST BARTOLO:    U rigward ir-rates quoted on invoices?

IS-SUR FRANS BORG:   Iva anke dawn, bid-database li għandna qegħdin ikunu aktar iċċekkjati.   

IS-SUR PAUL ATTARD (Director, School Resources fil-Ministeru tal-Edukazzjoni, Żgħażagħ u Sport):   Fil-fatt il-valur li joħroġ fuq it-tender u l-valur li jkun hemm fuq l-invoice jiġi ċċekkjat.  Dawn, once li tiċċekkjahom l-ewwel darba, it-tieni darba kulma trid tagħmel huwa li tqabbilhom max-xahar ta' qabel. 

ONOR. EVARIST BARTOLO:    Però kienet inġibditilkom l-attenzjoni minħabba l-overpayments.

IS-SUR FRANS BORG:    Iva hemmhekk kellna hiccup għax kien hemm nuqqas ta' komunikazzjoni, għax għalkemm ngħixu fl-istess binja, mhux neċessarjament li kull uffiċċju jkun qed jikkomunika ma' ieħor. Dik il-komunikazzjoni, anke permezz ta’ ċirkolarijiet, qiegħda tiżdied u issa kulħadd issa jaf x'inhu xogħlu u l-kordinament bejn iż-żewġ dipartimenti, id-dipartiment li jipprovdi s-servizz u d-dipartiment ta' l-accounts, żdiedet u kulħadd jaf fejn qiegħed.  Jiġifieri qegħdin kemm jista’ jkun innaqqsu u nagħlqu bibien ta' abbuż.

ONOR. EVARIST BARTOLO:   U meta t-tfal ma jattendux, kif inhu l-arranġament?

IS-SUR FRANS BORG:  Jekk tifel ma jiġix u jkun avvża allura l-provider naqtagħlu 25%. Din id-darba it-tender hekk ħarġet, għalkemm qabel allavolja ma kenitx fl-agreement ukoll kien hemm perijodu minnhom fejn implimentajniha u għalkemm kien hemm ħafna tgergir mas-service provider dan aċċetta s-sitwazzjoni u allura kienet aktar faċli li noħorġuha fit-tender.  Naturalment wieħed irid jara wkoll l-aspett tas-service provider li jkollu l-vettura u d-driver maqlugħin u f'daqqa waħda lid-driver jgħidlu biex joqgħod id-dar għax l-vjaġġ ma jistax jagħmlu.   Meta qed nikkalkolaw 25% teknikament qed nieħdu in konsiderazzjoni l-ispejjeż in konnessjoni mad-diesel u spejjeż oħra relatati.  It-tender ħarġet hekk u hekk qed isir.
ONOR. EVARIST BARTOLO:   Baqagħlna xi overpayments li għad iridu jinġabru?

IS-SUR FRANS BORG:  L-impressjoni li għandi hija – fil-fatt qed jikkonfermawli –li ġbarnihom kważi kollha.    
ONOR. EVARIST BARTOLO:    La qegħdin nitkellmu fuq it-trasport xtaqt insemmi każ għalkemm naf li ma jidħolx sepċifikament u direttament ma' dan li qed ngħidu.  Mingħajr ma nagħti dettalji individwali nista’ ngħid li hemm tifla ta' 14-il sena li qed tattendi l-iskola u trid tattendi minn Mount Carmel.  Nistgħu forsi nirranġawlha li ma jwassluhiex b'ambulanza ta' l-isptar minħabba l-istigma li dan qed jagħti lil din it-tifla?
IS-SUR FRANS BORG:     Ma nafx b'dan il-każ imma nara x'jista' jsir.  
MS. MICHELINE SCIBERRAS:    Fil-fatt hemm numru ta' tfal li qegħdin il-Young People’s Unit jew f'postijiet oħra għax m'hemmx spazju biżżejjed hemmhekk, li jitwasslu b'vann - mhux b’ambulanza – li għandu l-isem ta' Mount Carmel fuqu.  Din ovvjament hija stigma. Jien tlabt għad-dettalji kollha dwar fejn qed imorru skola - il-problema tkun kieku jkunu minn skejjel differenti – jiġifieri we’re aware of the problem and we’re checking it. 

THE CHAIRMAN:    L-Onor. Sant.

ONOR. ALFRED SANT:  Nista' nagħmel mistoqsijiet fuq l-ischool transport in ġeneral?

THE CHAIRMAN:   Dażgur.

ONOR. ALFRED SANT:  Kemm ilu għaddej is-servizz tat-trasport ta' l-iskejjel?

IS-SUR FRANS BORG:  Jien niftakar li għamilt ftehim magħhom fl-2005. 

ONOR. ALFRED SANT:  Jiġifieri ma nafux eżattament kif oriġina.   Jekk qed nifhem tajjeb il-policy hija li jiġi pprovdut trasport jekk ir-residenza tal-istudent tkun aktar minn mil ‘il bogħod mill-iskola.  Jiġifieri din hija policy li intom urietu.   Jien niftakar li meta kont żgħir jien kont immur skola aktar 'il bogħod minn mil u ma kienx hemm school transport. Il-mistoqsija tiegħi hija jekk dan l-aħħar qattx saret evalwazzjoni tas-sistema kollha.  Qed nistaqsi dan għax qed nonfqu €1.6 miljun fuq school transport, qed ikun hemm numru ta' human resources li qegħdin jaħdmu fuq din il-biċċa xogħol, għandkom komplikazzjonijiet kbar li semmejtuhomlna, u qisu qatt ma jsir evaluation ta' kif qed taħdem din is-sistema u għaliex qed taħdem.  Ma saret l-ebda evalwazzjoni tas-sistema?

IS-SUR FRANS BORG:    Riċenti ħafna, jiġfieri fl-aħħar tas-sena l-oħra, il-ministeru kkummissjona rapport, li jew ġie ppreżentat jew se jiġi ppreżentat, fejn studja l-issue kollha tat-trasport tat-tfal ta' l-iskejjel. Jiġifieri iva, din l-evalwazzjoni saret jew waslet fil-fażi finali tagħha però ma jidhirlix li r-rapport ġie ppubblikat. 

ONOR. ALFRED SANT:   Għandek it-terms of reference jekk jogħġbok ta' dan ir-rapport?

IS-SUR FRANS BORG:    Hawnhekk m’għandix però nkun nista' nibgħathomlok. 
ONOR. ALFRED SANT:   Terms of reference root and branch jew sempliċement kif qed taħdem is-sistema preżenti?

IS-SUR FRANS BORG:  Nippreferi nibgħatlek it-terms of reference. 
ONOR. ALFRED SANT:   Imma l-filosofija tar-rapport x’inhi?  Li nħarsu x'inhuma l-alternattivi u l-options jew sempliċement kif qed taħdem is-sistema preżenti, jiġifieri l-operat attwali? 

IS-SUR FRANS BORG:  Ħarisna lejn l-operat attwali.

ONOR. ALFRED SANT:  Jiġifieri root and branch ta' kif nistgħu norganizzaw din il-policy, għax it’s a policy, effettivament għadha mhijiex qed issir.  Ħalli nispjegalek għaliex.  Bil-policy kif inhi hemm ħafna options kif tista' tiġi mwettqa.  Tista' tiġi mwettqa, per eżempju, b'sistema ta' vouchers li tevitalkom kompletament il-problemi ta' organizzazzjoni u tagħtikom aktar ċans ta' kontroll; b’sistema li biha dak li qed tagħmlu intom jiġi privatizzat jiġifieri l-provision of school transport ikun f'idejn kumpannija privata; jew b’sistema kif qed taħdem issa.  Ma jidhrilkomx li s-sistema kif qed taħdem issa hija cumbersome ta' l-għaġeb, mhijiex soffistikata biżżejjed għax lanqas għandkom computer model ta' kif tmexxu l-affarijiet?  U qed ikun hemm ukoll ħafna karenzi ta' organizzazzjoni, ta' delivery of services and systems, u anke fil-mod kif ċerti familji qed jiġu moqdija. Ma jidhirlekx li forsi wasal iż-żmien li jkun hemm root and branch review  tas-sistema kollha? 

IS-SUR FRANS BORG:  Jien ma nafx jekk jippreferux jikkummentaw sħabi għax naturalment jien m'għadnix aktar il-permanent secretary.  
ONOR. ALFRED SANT:    Allura aktar u aktar tista' tgħid għax issa bandiera bajda!    

IS-SUR FRANS BORG:  Imma ma rridx norbot lill-permanent secretary il-ġdid u allura nippreferi li wieħed jidħol ftit fir-rapport u jeżaminah u anke jittieħed il-kumment li qed tagħmel inti in konsiderazzjoni.
ONOR. ALFRED SANT:   Jiġifieri r-rapport li qed isir huwa rapport dwar l-operat attwali, mhuwiex rapport root and branch evaluations ta' x'inhuma l-options.  Jekk qed nifhem tajjeb ilna 25 sena b'din is-sistema u wieħed issa jrid jara kemm din is-sistema hija effettivament cost effective fiċ-ċirkostanzi tal-lum. 

MS. MICHELINE SCIBERRAS:  Ħalli nkunu ċari.  Jekk niftakar sew it-terms of reference, ir-rapport li ġie kkummissjonat qed jiffoka iktar fuq l-immedjat  u medium term vis-à-vis l-operat. Bħala filosofija tad-direttorat aħna ngħidu li kwalunkwe policy li ilha tinħadem għandha tkun reviewed.  Jiġifieri iva, naqbel miegħek li we need to review the practice that has been going on for quite a number of years u naraw x'inhi l-aħjar sistema. Infatti d-direttorat bdejna – it’s initial, jiġifieri mhux bdejna r-review - brainstorming biex naraw rigward is-sistema u proprju xi ġimgħatejn ilu kellna l-ewwel diskussjoni interna.  Rajna, per eżempju, li kieku kellna noħorġu tender fejn fiha jkun inkluż l-operat tas-sistema kollha jekk tkunx pożittiva jew negattiva.  Però kif għedt, din għalissa għadha diskussjoni interna bejnietna biex naraw l-affarijiet.   

L-Onor. Sant semma l-privatisation.  Fil-primarja din forsi tista’ ssir però fis-sekondarja, peress li inti taħdem f'catchment area, it might be a bit more complicated.  Però m’aħna neskludu xejn u qegħdin naraw x'inhi l-aħjar sistema biex jekk hemm bżonn isir review tagħha kollha.

ONOR. ALFRED SANT:    Imma beyond that, one of the points at issue hija li għandkom criteria li għal distanza ta' aktar minn one mile from school you provide transport.  Dik il-criteria kif inbniet?   Naturalment hemm storja warajha u dik il-history imbagħad daret into an administrative structure.  Għandkom xi forma ta' ħsieb li għallinqas iġġibu xi management consultancy li tagħtikom ftit guidance fuq l-istrutturi li hemm, it-targets li ntlaħqu u kif jistgħu jintlaħqu b'mod differenti?  Għax ma nistgħux a priori ngħidu li privatization fuq il-primarja tista' u fuq is-sekondarja ma tistax.   Jien m’iniex qed ngħidlek biex tipprivatizzaw imma qed ngħidlek x'inhuma t-targets first, kif inhu l-administration tagħha how it’s being reached now imbagħad x'inhuma l-options in terms ta' fejn wasalna llum.   Ma nafx jekk iniex qed nispjega ruħi tajjeb.  Anke, per eżempju, in terms tat-target innifsu.  Għaliex one mile u mhux half a mile jew 1.2 miles?   Żgur li hemm storja warajha dik.  First you have to understand that, mhux taċċetta x'ġara 25 years as is now.  Jekk trid tmur 'il quddiem trid tara root and branch eżattament fejn wasalt, xi trid tipprovdi u x'inhuma l-options possibbli u ma naħsibx - qed nesprimi l-opinjoni personali tiegħi - li jrid ikun xi ħadd minn ġewwa li jasal għaliha din imma xi ħadd minn barra li jagħti l-view minn barra, imbagħad ta' ġewwa ovvjament jagħtu l-guidance u d-deċiżjoni tagħhom.

MS. MICHELINE SCIBERRAS:  Tista' tinħadem bil-kontra, fis-sens aħna bħalissa qed nagħmlu internal evaluation fejn l-iskejjel qed jgħidulna jekk il-policy kif inhi bħalissa hijiex applikabbli jew le.  Per eżempju, anke l-mod kif żviluppa l-bini u t-toroq għandna skejjel li qed jgħidulna li għalkemm jaqgħu taħt il-1.6km xorta hemm ċerti perikli – li forsi ma kenux jeżistu 10 jew 20 sena ilu - għax it-tfal iridu jaqsmu xi main road.  Bħalissa internament qed naraw x’diffilultajiet hemm għal dik il-policy eżistenti u x'inhu applikabbli, imbagħad minn hemm wieħed irid jagħmel review sħiħa tal-policy.  Ma neskludix li jkun hemm an external consultant li wieħed b'mod objettiv jevalwa s-sistema. 
ONOR. ALFRED SANT:    Ma rridux ninsew li din hija marbuta ma' affarijiet oħra bħal, per eżempju, mal-ammont ta' kotba li jkollhom iġorru t-tfal mid-dar għall-iskola u lura. Jiġifieri jekk ikollhom ċertu ammont mod, u jekk ikollhom ammont ieħor mod ieħor.  Jiġifieri it has got to be looked at from a holistic perspective.  Anke in terms tal-ħinijiet ta' l-iskola, meta jiftħu u meta jagħlqu u l-istaggering ta' dik il-ħaġa.  Jien naħseb li wasal iż-żmien li jkun hemm root and branch evaluation ta' din il-ħaġa għax inkella l-awditur imur kull sena, jara l-karenzi li hemm, u bilfors se jkun hemm given the structures there are u l-claims li hemm, u nibqgħu nillipazzaw. 

ONOR. EVARIST BARTOLO:  Naħseb dan li qed jgħid l-Onor. Sant huwa importanti għal żewġ raġunijiet.  Waħda li safejn naf jien qatt m'għamilna l-analisi - meta nevalwaw -  ta’ kif jintnefaq il-budget ta' l-edukazzjoni.  Per eżempju, hemm mudelli fl-iSkandinavja li jagħmlu breakdown u jaraw kemm imorru fuq is-salarji ta’ teachers and staff u oħrajn, kemm imorru fuq equipment, u kemm imorru fuq materjal edukattiv.  L-aħjar sistemi jsibu li 30% mill-budget imur f'input dirett għall-iżvilupp tal-edukazzjoni fil-klassi u biex l-għalliema jkollhom biex jaħdmu.  Ħabib tiegħi kien għamel analisi dwar dan fuq Malta - li jien ngħid li hija prossimattiva u ma neħodhiex bħala xjentifika – u sab li fil-każ tagħna 9% biss tal-budget imur f’input dirett għall-iżvilupp tal-edukazzjoni fil-klassi.  Issa meta toqgħod tqis li mill-budget trid taqta' s-salarji, it-trasport u spejjeż oħra ma nafx kemm se jkun jibqa’ biex tiżviluppa libreriji, laboratorji u faċilitajiet oħra. Għalhekk huwa importanti li naraw x’nistgħu niffrankaw mit-trasport biex nitfgħuh f'oqsma oħra.

Jekk niftakar tajjeb is-sistema kienet daħlet fl-1989 taħt Dr. Ugo Mifsud Bonnici peress li t-tfal kienu bdew jiċċaqilqu u mill-Mellieħa riedu jmorru Ħal Qormi u rotot diretti tal-karozzi tal-linja ma kienx hemm u ma kienx jagħmel sens li tqajjimhom fil-5:00a.m. biex jilħqu jaslu Ħal Qormi fil-ħin.  Però illum, bis-sistema tal-colleges li huma aktar regional based u allura mhijiex aktar 'il barra mir-rotot naħseb li wieħed …..   

IS-SUR FRANS BORG:    'Il quddiem meta l-kulleġġi jkunu aktar iffurmati bil-ftuħ ta' skejjel ġodda jkun jagħmel aktar sens li tagħmel reorganization tat-trasport għax jekk ikollok skola l-Mosta,  taqta' n-nies li mill-Mellieħa jinżlu Ħal Qormi għax minflok imorru l-Mosta.   

ONOR. EVARIST BARTOLO:   Fi żmien fejn qed nitkellmu fuq ir-riforma fit-trasport pubbliku u hemm input x'rotot ġodda hemm bżonn anke fit-trasport pubbliku, naħseb li ma tkunx idea ħażina mill-ministeru ta' l-edukazzjoni biex għallinqas …  Għax qed nispiċċaw f'sitwazzjoni redikola li rridu nonfqu ħafna flus biex inwasslu t-tfal fl-iskejjel u nissussidjaw it-trasport pubbliku b'karozzi tal-linja vojta, il-biċċa kbira jkunu l-istess kuntratturi li jieħdu s-sussidju għat-trasport pubbliku u nagħtuhom il-flus għat-trasport skolastiku wkoll.  Jiġifieri naħseb li ta' min wieħed jara l-istorja b'mod ħolistiku. 

THE CHAIRMAN:  Fil-fatt ir-rapporti tal-awditur minn sena għal sena jissollevaw l-istess problemi u jekk wieħed iħares lejn l-aħħar tlieta jew erba’ rapporti jara li hemm kważi l-istess problemi għalkemm ikun hemm improvement fuq ir-rakkmandazzjonijiet. Naħseb li ħafna mis-sistemi li jeżistu fiċ-ċivil jenħtieġ li jkun hemm evalwazzjoni dwarhom speċjalment f’dinja li qed tiżviluppa, jiġifieri din ir-rakkmandazzjoni tapplika effettivament għal kull ministeru.  

Aktar domandi? L-Onor. Bartolo.

ONOR. EVARIST BARTOLO:  Rigward l-education division transport pool ir-rakkmandazzjonijiet ġew indirizzati?

THE CHAIRMAN:   Hawnhekk jidher li żammew mal-budget.  Apparentement m’intomx taħdmu fuq sistema ta' leasing imma l-iktar fuq government owned cars.  Qed ngħid dan għax kien sar rapport mill-awditur ġenerali fejn ħareġ li l-leasing jiġi iktar costly milli jekk il-karozzi jiġu mixtrija.   
IS-SUR FRANS BORG:  Fil-fatt konna akkwistajna sitt karozzi żgħar b’ċilindrati ta' 6cc li malli bdejna nużawhom waqqafna ħafna mill-karozzi li kellna mikrijin.  Għal dak li jirrigwarda r-rakkmandazzjoni fuq il-fleet management system m'għandniex xi ngħidu għax dik illum hija in vigore u qed taħdem b'mod effiċjenti.  

Għal dak li jirrigwarda allowances tal-prinċipali llum qed nagħtu allowance for use of own car minflok karozza.  Dwar jekk jiggaraxxjawx il-karozzi għandhom, ukoll hemm storja warajha. Kien hemm diversi attentati biex dan jieqaf, fil-fatt naħseb li l-ewwel attentat kien meta kien ministru l-Onor. Bartolo li kien waqqafhom, imbagħad wara xahar reġa' ħallihom jeħduhom għax hemm ċirkostanzi partikolari fejn ħafna mis-servizz jibda kmieni u allura hemm min qed jieħu l-karozza jew għax irid imur għat-tfal minflok il-cabs, jew għax jitilgħu Għawdex, jew għax ikun hemm l-eżamijiet jew xi vjaġġi oħra. Però kemm jista' jkun qed neżerċitaw kontroll anke fuq il-fuel u fil-fatt l-ispiża tal-fuel, għalkemm il-prezz tal-fuel baqa' tiela', mill-2006 'il hawn naqset b’20%. 

THE CHAIRMAN:  Jiġifieri l-volum tal-fuel li qed jintuża naqas.

IS-SUR FRANS BORG:  Iva, il-volum naqas u dan tnaqqsu ħafna drabi billi lil dak li jkun tagħtih kwota u tgħidlu li ma jistax juża aktar minn hekk.  Għalkemm għall-ewwel kulħadd beda jirreaġixxi b’mod li qisu se tiġri xi traġedja għax se jieqfu l-karozzi, fil-fatt l-ebda karozza ma waqfet anzi baqgħu jaħdmu kollha. Jien naħseb li s-servizz li qed jingħata hemmhekk bil-ftit nies li hemm, huwa wieħed sodisfaċenti għall-aħħar. 

THE CHAIRMAN:  Naħseb li nistgħu issa ngħaddu għall-Information Technology Audit.  
IS-SUR FRANS BORG:  Sur President, bil-permess tiegħek insejjaħ lis-Sur Caruana li huwa ċ-Chief Information Officer tagħna u li f’idejh għandu l-istrateġija ta' l-IT sabiex ikun jista’ jirrispondi għal xi domandi li se tagħmlu.   

THE CHAIRMAN:  L-Onor. Bartolo.

ONOR. EVARIST BARTOLO:    Jista' jkollna spjega fuq kif l-IT qed jintuża bħala management tool fid-division? 

IS-SUR EDWARD CARUANA (Chief Information Officer fil-Ministeru tal-Edukazzjoni, Żgħażagħ u Sport):    Fil-fatt l-education division għandha żewġ sistemi, waħda hija l-iStudents/Teacher System (STS) li hija l-management tool ta' l-iskejjel, imbagħad hemm l-evening courses system li tintuża biss għall-evening courses.
L-STS hija magħmula minn żewġ databases magħqudin ma' xulxin.   Wara rikjesta speċifika mid-director general of education żviluppajna teachers system li hija database li fiha informazzjoni fuq it-teachers, jiġifieri l-personal information tagħhom, fejn jgħallmu, lista ta' l-iskejjel ma' fejn nistgħu nabbinawhom u x’suġġetti jgħallmu, x'inhuma l-main u s-subsidiary subjects tagħhom u informazzjoni oħra li jżomm id-dipartiment tal-human resources.   
Wara dik għamilna student system li kienet ibbażata bħala functionality fuq is-sistema l-antika li fiha l-informazzjoni kollha fuq l-istudenti, bħal fejn joqogħdu, min huma r-relations tagħhom, il-contact information u f'liema klassi qegħdin.  Dawn issa ġew kombinati f'sistema waħda.  Bħalissa għadna kemm spiċċajna d​-data gathering phase għaliex il-college principals kienu talbuna nagħmlu further development tas-sistema biex aktar tirrifletti l-bżonnijiet tagħhom.  Partikolarment irriattivajna s-sistema tat-trasport tal-iskejjel u qed nagħmlu xi ħaġa fuq l-inclusive education.   Suppost eventwalment se nagħtu l-awtorità lill-iskejjel jibdew jagħmlu updating ta’ dak li jirrigwardja lilhom at school level jew at college level skont kif jixtiequ d-dipartimenti tal-edukazzjoni. Permezz ta’ din is-sistema, il-head office bħala administration u l-iskejjel, ikollhom informazzjoni live għax jużaw l-istess informazzjoni li hija shared bejn it-tnejn. 

ONOR. EVARIST BARTOLO:    Jekk, per eżempju, ikolli nistaqsi dwar kemm mit-teachers li għandna huma college trained u allura huma ta' ċerta età, kemm minnhom ħarġu mill-fakultà ta' l-edukazzjoni u għandhom first degree, kemm minnhom għandhom second degree, eċċ., tkun tista’ toħroġ mid-database jew inkella tkun trid tinġabar kull darba?

IS-SUR EDWARD CARUANA:   Din it-tip ta’ informazzjoni mhijiex kompluta għal raġuni waħda.  L-informazzjoni li kien hemm fis-sistema l-antika li waqafna nużaw ma kenitx tajba, ma kien hemm l-ebda data verification system, jiġifieri ma kienx hemm drop down menus minn fejn wieħed jagħżel biex ikunu kollha l-istess.   Allura meta bdew idaħħlu d-data minn xi sentejn 'il hawn, bdew idaħħlu l-kwalifiki tat-teachers.  Nista’ ngħid li d-data l-antika għadha fuq card system li jżommu s-sezzjoni tal-human resources ta' l-education.

ONOR. EVARIST BARTOLO:   Imma hemm il-ħsieb li din tiġi in place?
IS-SUR EDWARD CARUANA:   Bil-mod il-mod se tiġi compiled.
ONOR. EVARIST BARTOLO:   U rigward l-istaff l-ieħor?  

MS. MICHELINE SCIBERRAS:  Forsi hawnhekk, jekk nista’, nagħmel premessa.  Meta bdew id-direttorati madwar sena u nofs ilu, l-għan ewlieni kien li nibdew niġbru d-data kollha f'ċentru wieħed, għax bid-dipartimenti differenti li kien hemm qabel, sibna sitwazzjoni fejn kull dipartiment kien jiġbor id-data hu, allura jista' jkollok dipartiment jiġbor data ta' grupp ta' teachers, u dipartiment ieħor jiġbor grupp ieħor. U allura meta tistaqsi mistoqsija bħal x'inhuma l-kwalifiċi u n-numru ta' teachers tkun trid tiġborhom minn kull dipartiment. Allura l-ewwel għan tagħna huwa li kemm jista' jkun nibdew niġbru d-data.

ONOR. EVARIST BARTOLO:   Jiġifieri database ċentrali ma kienx hemm.
MS.  MICHELINE SCIBERRAS:  Kien hemm imma mhux b’ċerti dettalji, jiġifieri informazzjoni dwar l-età ta' l-għalliema anke biex inkunu nafu kemm se jirtiraw kull sena minħabba succession planning kienet f'dipartimenti differenti u għalhekk l-ewwel għan kien li niġbru kollox f'ċentru wieħed. Bdejna bl-inputting ta’ din id-data u eventwalment trid tidħol ukoll l-old data.

ONOR. EVARIST BARTOLO:  Qed nistaqsi anke bħala management tool.  Jien ċert li tafu bil-waqa' drammatika demografika li għandna fl-iskejjel.  Jien ikkalkulajt li f’10 snin it-tfal fl-iskejjel primarji statali, minn madwar 22,000 niżlu għal 16,000.  Dak ovvjament għandu r-riperkussjonijiet u allura rridu nużaw l-IT għalhekk ukoll.
MS. MICHELINE SCIBERRAS:    Iva u qed insegwu wkoll il-movement tat-tfal, fis-sens ta’ kif qed jiżviluppaw ċerti rħula ħalli nkunu nafu fejn għandhom jinbnew l-iskejjel jew fejn għandhom jiġu estiżi.  Per eżempju, din is-sena hemm ċerti rħula li qed jerġgħu jieħdu l-ħajja u tinduna li f'daqqa waħda trid tiftaħ klassi jew żewġ klassijiet oħra. 

ONOR. EVARIST BARTOLO:  Qed taħsbu li s-software il-ġdid, jew is-sistemi l-ġodda, speċjalment ta' l-istudenti, jieħdu in consideration l-istudent profiling biex ikollna l-istorja ta' kull tifel u tifla kif qed jiżviluppaw, fejn iridu jiġu mgħejjuna, eċċ.

MS. MICHELINE SCIBERRAS:  Iva, u qed nibdew niddiskutu wkoll il-kwestjoni ta' aċċessibiltà, who is going to have access to a particular data.  L-istudent, u eventwalment anke l-ġenituri, għandhom ikollhom aċċess għal data partikolari.

ONOR. EVARIST BARTOLO:    Il-commitment li kien hemm li l-ġenituri mid-dar tagħhom jistgħu jaċċessaw informazzjoni fuq uliedhom, fejn wasalna fuqha?

MS. MICHELINE SCIBERRAS:  Safejn naf jien għadna ma wasalniex fuqha.

IS-SUR EDWARD CARUANA:   Dik tiġi addressed ladarba nibdew l-e-learning system.  Irrid ngħid ukoll li qed nirrikkmanda li għalissa jieqaf id-development kollu ta' l-STS għax il-learning system tista' tiġi information management system tagħha u allura ma jagħmilx sens li ninvestu iktar f'xi ħaġa li jista' jkun se nibdlu 'l quddiem. Ovvjament id-data li għandna fis-sistema bħalissa tiġi uploaded fis-sistema l-ġdida.   

Se nużaw ukoll din l-information management system ġdida biex niġbru, kif anke rrikkmanda l-awditur, dawk il-ħafna databases individwali li qed iżommu l-individwi at room level minflok at education level biex anke neliminaw l-iskop li jżommu ħafna data li jkunu jafu biha huma biss u ma jaqsmuhiex mal-oħrajn. 

ONOR. EVARIST BARTOLO:  Jien qed nistaqsi dan għax kellna commitment solenni li sal-aħħar tas-sena 2008, u nikkwota "57,000 student fl-iskejjel primarji u sekondarji tagħna se jgawdu minn din it-teknoloġija ġdida", bħal tibdil tal-computers, iżjed computers u aċċess għal materjal ta' tagħlim ta' kwalità għolja mill-iskola u mid-dar.  Jien qed nassumi li jkun hemm websites…..

IS-SUR EDWARD CARUANA:   Dik tkun parti mill-e-learning.

ONOR. EVARIST BARTOLO:  Kien hemm ukoll li jkun hemm il-possibbiltà li l-ġenituri jsegwu mill-qrib il-progress ta' wliedhom. Jiġifieri as such fl-e-learning strategy fejn wasalna fil-miri?  Għax jien nassumi li kien hemm xi miri u xi ħadd issettjahom dawn il-miri.
IS-SUR EDWARD CARUANA:    Dwar it-tibdil tal-computers nista' ngħid li qed iseħħ, fil-fatt għad fadal jinbidlu madwar 1,000 computer u din is-sena il-proċess għandu jkun komplet.  Żdiedu wkoll ir-resource rooms fejn teacher jista’ jmur u jagħmel lezzjoni fuq xi suġġett partikolari. Għar-riwgward ta' l-items l-oħra dawk se jiġu addressed fl-e-learning. Fl-e-learning sar proġett li beda mill-Malta Information Technology Agency (MITA) fejn kellna ċ-ċans naraw tliet sistemi tajbin ħafna li ġew is-suppliers Malta biex juruhomlna.   Jien, diparti tiegħi għadni qed nistenna biex inkun naf x'budget għandi biex nibda l-proġett. 

ONOR. EVARIST BARTOLO:    U proprju fuq hekk kelli mistoqsija. Fejn tibda u tispiċċa r-responsabbiltà tal-ministeru ta' l-edukazzjoni u tal-ministeru ta' l-informatika?  Jien qed nifhem li dak huwa territorju shared, imma who's calling the shots?  Jien għandi l-ipotesi tiegħi imma m’iniex se ngħidha.
IS-SUR EDWARD CARUANA:    Forsi tista' twieġeb għal dan id-director general.

MS. MICHELINE SCIBERRAS:  Se nitkellem għan-nom tad-direttur ġenerali kollega tiegħi għax l-e-learning jaqa' taħt Dr. Grace Grima li bħalissa qiegħda msiefra fuq xogħol.  I think that there is a collaborative process. Bħalissa għaddejjin diskussjonijiet twal bejn il-MITA u d-Directorate for Quality and Standards in Education (DQSE). Meta rajna s-sistemi e-learning platforms barranin li semma s-Sur Caruana sibna li għalkemm veru kienu ta' kwalità tajba, l-esperti tagħna u l-għalliema fl-iskejjel, li għandhom il-hands-on experience, bdew jgħidulna li l-bżonnijiet tagħhom huma xi ftit differenti u l-kontenut li jixtiequ huma jrid ikun differenti.  Allura bħalissa hemm din il-kollaborazzjoni kontinwa bejn id-DQSE  u l-MITA biex tiġi żviluppata aktar is-sistema.

ONOR. EVARIST BARTOLO:  Allura r-riferenza li hawn fl-aħħar paragrafu tar-rapport tal-awditur, fil-management comments, għal liema tip ta' dokumenti qiegħed jirriferi?   Per eżempju, fir-rapport qed jingħad li a new strategy is being formulated imbagħad qed tgħidu li it involves dawk l-istakeholders li semmejt.  Sadanittant hawnhekk għedtu li d-DQSE has developed an IT strategy for schools and this was presented to NAO at the end of the audit period.   Jiġifieri dak qed jiġi aġġornat?

MS. MICHELINE SCIBERRAS:  Qed ikompli jiġi diskuss għaliex issa wieħed irid jara kif l-istrateġija se tiġi mplimentata.

ONOR. EVARIST BARTOLO:    Imma mbagħad x'ħin tiġu għar-riżorsi, il-budget se jkun parti minn tagħkom  u parti mill-MITA ?

IS-SUR EDWARD CARUANA:   Aħna konna ssottomettejna budget lill-MITA għax il-business plans ta' l-IT jiġu sottomessi lill-MITA imbagħad huma jagħmlu rakkmandazzjonijiet lill-ministeru tal-finanzi kif għandhom jintnefqu. S'issa m'għandi l-ebda risposta dwar kemm hu dan il-budget u fejn qiegħed. Jiġifieri onestament ma nafx.  
ONOR. EVARIST BARTOLO:    Jiġifieri biex jiġi resourced dak il-programm il-MITA jidħlu fiha mhux intom.
IS-SUR EDWARD CARUANA:   Il-budget ta' l-IT kollu through MITA jgħaddi,  huma jallokaw il-budget, il-finanzi jgħidulhom kemm hu l-ammont imbagħad jallokaw skont il-proġetti li jkun hemm. 

ONOR. EVARIST BARTOLO:    Imma taħsbu li hija idea tajba li ministeru ieħor jiddeċiedi l-prijoritajiet f'qasam daqshekk importanti u sensittiv?  Għax min jikkontrolla l-budget huwa ovvju li jikkontrolla l-programm.  Wieħed jista' jressaq dokumenti kemm irid imma fl-aħħar mill-aħħar min ikollu l-finanzi jiddeċiedi.
IS-SUR EDWARD CARUANA:   Aħna bħala CIOs m'għandna l-ebda say fiha, dik hija policy u hija approvata mill-ministeru tal-finanzi. 

THE CHAIRMAN:  Imma qed nassumi li meta bħala ministeru tal-edukazzjoni tagħmlu s-submissions tagħkom lill-MITA tkunu tajtu evaluation ta' kollox inkluż il-cost u l-justifications.
IS-SUR EDWARD CARUANA:   Iva.
ONOR. ALFRED SANT:  Kien hemm żmien meta kull sena kienu jiġu published l-education statistics in print format li kien ikun fiha data fuq l-iskejjel, l-istudenti, eċċ.  Din kienet tinħareġ mill-NSO, ovvjament fuq data li kien jiġborha l-ministeru tal-edukazzjoni.  Għadu jiġi published dan?   (Interruzzjonijiet)  Jiġifieri l-istess data imma in website format, mhux printed.    

THE CHAIRMAN:  Hawn aktar domandi?  Ma jidhirx li hawn  għalhekk nirringrazzjakom u nitlob li meta jkunu available jiġu pprovduti lil dan il-Kumitat ir-rapport dwar it-trasport u anke t-terms of reference tiegħu.  Nirringrazzjakom.

Fit-8:15p.m. il-Kumitat aġġorna.

